
 
Ս. ԷՋՄԻԱԾՆԻ ՄԱՅՐ ՏԱՃԱՐՈՒՄ 

ՈՒԽՏԻ ՊԱՏԱՐԱԳ ՄԱՏՈՒՑԵՑ ՖՐԱՆՍԻԱՅԻ ՀԱՅՈՑ ԹԵ-

ՄԻ ՆՈՐԸՆՏԻՐ ԱՌԱՋՆՈՐԴԸ 
 

ԱՐՔՈՒԹՅԱՆ ՊԱՏԻՎ ՆՈՐԸՆՏԻՐ ԱՌԱՋՆՈՐԴԻՆ 

 

Օգոստոսի 26-ին՝ Սուրբ Աստվածածնի Գոտու Գյուտի տոնին, Մայր Աթոռ Ս. Էջ-

միածնում, հանդիսապետությամբ Ն.Ս.Օ.Տ.Տ. Գարեգին Բ Ծայրագույն Պատրիարք և 

Ամենայն Հայոց Կաթողիկոսի, մատուցվեց Սուրբ և Անմահ Պատարագ: Պատարա-

գիչն էր Հայոց Եկեղեցու Ֆրանսիայի թեմի նորընտիր առաջնորդ Տ. Նորվան եպիսկո-

պոս Զաքարյանը:  

Պատարագի սրբազան արարողության ընթացքում Ամենայն Հայոց Կաթողիկոսի 

Հայրապետական օրհնությամբ Մայր Աթոռի դիվանապետ Տ. Արշակ եպիսկոպոս Խա-

չատրյանն ընթերցեց Հայրապետական Սրբատառ Կոնդակը, որով Տ. Նորվան եպիս-

կոպոս Զաքարյանին շնորհվեց արքության պատիվ՝ իր անմնացորդ ծառայության և 

տարիների վաստակի համար (տե՛ս էջ 5):  

Այնուհետև ներկաներին իր խոսքն ուղղեց Տ. Նորվան արքեպիսկոպոսը՝ նշելով, 

որ եկել է Մայր Աթոռ Սուրբ Էջմիածնի աստվածակառույց սուրբ տաճարում Սուրբ 

Պատարագ և գոհաբանական աղոթք մատուցելու և Հայոց Հայրապետի օրհնություն-

ները ստանալու, ինչպես նաև քահանայական իր ծառայության ուխտը վերանորոգե-

լու և հավատարմության խոստումը վերահաստատելու՝ հանդեպ Մայր Աթոռ Սուրբ 

Էջմիածինը և նրա ժրաջան գահակալը (տե՛ս էջ 24):  

Ֆրանսիայի հայոց թեմի առաջնորդն իր շնորհակալությունը և երախտագիտութ-

յունը հայտնեց Նորին Սրբությանը՝ Հայոց Հայրապետին ցանկանալով ուժ, կորով և ե-

ռանդ՝ հաջողությամբ պսակելու իր աստվածահաճո ծրագրերը՝ ի փառս Աստծո և ի 

պայծառացումն Հայաստանյայց Առաքելական Սուրբ Եկեղեցու: Սրբազան Հայրը 

նաև իր շնորհակալական խոսքն ուղղեց թեմի պատգամավորներին: 

Ս. Պատարագին ներկա էին Ֆրանսիայի հայոց թեմի Թեմական Պատգամավորա-

կան Ժողովի ատենապետ տիար Կարպիս Ջրբաշյանը, Թեմական խորհրդի ատենա-

պետ տիար Գրիգոր Փափազյանը և Թեմական խորհրդի անդամներ:  
 

ՄԱՅՐ ԱԹՈՌ ՍՈՒՐԲ ԷՋՄԻԱԾՆԻ 
ՏԵՂԵԿԱՏՎԱԿԱՆ ՀԱՄԱԿԱՐԳ 

 


